
Buxgalteriya hisobining milliy standartlari asosida moliyaviy hisobotlarini tuzishi  hamda soliq organlariga taqdim etishi boʻyicha
USLUBIY QOʻLLANMA 

1-bob. Umumiy qoidalar

[bookmark: _Hlk196296704]1.  Mazkur uslubiy qoʻllanma Oʻzbekiston Respublikasi Prezidentining 2025-yil 
15-sentabrdagi “Moliyaviy hisob tizimini xalqaro talab va standartlarga muvofiq takomillashtirish chora-tadbirlari toʻgʻrisida”gi PQ-282-sonli qarori bilan tasdiqlangan “yoʻl xaritasi”ning 2-bandiga asosan, Jamoat ahamiyatiga ega tashkilotlar toifasiga kiritilmagan tadbirkorlik subyektlarga moliyaviy hisobotni  buxgalteriya hisobining milliy standartlari asosida tuzishi hamda soliq organlariga taqdim etish jarayonini uslubiy jihatdan taʼminlash maqsadida ishlab chiqilgan. Ushbu tashkilotlar buxgalteriya hisobining milliy standartlari asosida buxgalteriya hisobini tashkil etadi va moliyaviy hisobotlarni tayyorlaydi.
Shu bilan birga, Oʻzbekiston Respublikasi Prezidentining 2025-yil 15-sentabrdagi PQ-282-sonli qaroriga muvofiq  buxgalteriya hisobining milliy standartlarini (BHMS) xalqaro standartlarga asosan qayta koʻrib chiqish hamda ularni unifikatsiya qilish orqali Kichik va oʻrta biznes uchun Moliyaviy hisobotning xalqaro standartlariga uygʻunlashgan Moliyaviy hisobotning milliy standartlari (MHMS) 2027-yil 1-yanvardan boshlab bosqichma-bosqich joriy etilishi belgilangan. 
2. Jamoat ahamiyatiga ega tashkilotlar toifasiga kiritilgan tadbirkorlik subyektlar moliyaviy hisobotni Moliyaviy hisobotning xalqaro standartlari (International Financial Reporting Standards (IFRS), keyingi oʻrinlarda — MHXS) asosida tuzishadi. Ushbu tashkilotlar Oʻzbekiston Respublikasi hududida qoʻllash uchun tan olingan MHXS va unga tushuntirishlar matni (roʻyxat raqami 3400, 2022-yil 9-dekabr) asosida buxgalteriya hisobini tashkil etadi va moliyaviy hisobotlarni tayyorlaydi.
3. Uslubiy qoʻllanmada milliy standartlar asosida moliyaviy hisobotlarni taqdim etish muddatlari hamda ularning tarkibi va mazmuni toʻgʻrisidagi Nizomga (roʻyxat raqami 3567, 2024-yil 4-noyabr) tegishli izohlar berilgan.
Shuningdek, Oʻzbekiston Respublikasi Prezidentining 2024-yil 9-yanvardagi PQ-8-son “Tadbirkorlik subyektlari tomonidan davlat organlariga hisobot va statistik maʼlumotlarni taqdim etish jarayonlarini yanada soddalashtirish chora-tadbirlari toʻgʻrisida”gi qaroriga muvofiq tadbirkorlik subyektlari tomonidan davlat organlariga taqdim etiladigan hisobot va statistik maʼlumotlarning yagona roʻyxati tasdiqlangan. Bunda hisobotlar faqat axborot tizimlari orqali taqdim etiladi (hisobotlarni qogʻoz shaklida topshirish tartibi bekor qilindi) va yagona roʻyxatga kiritilmagan hisobotlarni tadbirkorlik subyektlaridan talab qilish taqiqlanadi. 
4. BHMSga (2027-yil 1-yanvardan boshlab MHMS) asosan tuzilgan yillik moliyaviy hisobot quyidagi shakllar hajmida taqdim etiladi:
buxgalteriya balansi, shu jumladan muddati oʻtgan debitorlik va kreditorlik qarzlari rasshifrovkasi;
moliyaviy natijalar toʻgʻrisida hisobot;
xususiy kapital toʻgʻrisida hisobot;
pul oqimlari toʻgʻrisida hisobot;
moliyaviy hisobotlarga izohlar va tushuntirishlar.
5. Kichik korxonalar va mikrofirmalar faqat buxgalteriya balansi va moliyaviy natijalar toʻgʻrisida hisobot shakldan iborat boʻlgan yillik moliyaviy hisobotni taqdim etadilar. 
Oʻzbekiston Respublikasining “Tadbirkorlik faoliyati erkinligining kafolatlari toʻgʻrisida”gi Qonunining 5-moddasiga muvofiq kichik tadbirkorlik subyektlari, mikrofirmalar va kichik korxonalarga tasniflanishi belgilangan. 
Shuningdek, Oʻzbekiston Respublikasi Vazirlar Mahkamasining 2016-yil 
24-avgustdagi 275-sonli qarori bilan 1-ilovada tasdiqlangan “Kichik tadbirkorlik subyektlariga tegishli boʻlgan tashkilotlarning Oʻzbekiston Respublikasi Iqtisodiy faoliyat turlarining umumdavlat tasniflagichi asosida takomillashtirilgan tasniflagichi”ga asosan kichik tadbirkorlik subyektlarining iqtisodiy faoliyat turlari boʻyicha mikrofirmalar va kichik korxonalarga turkumlanishi belgilangan.
6. Tashkilotlar qonunchilik hujjatlarida belgilangan davlat organlariga yillik moliyaviy hisobotni taqdim etadilar. BHMSga asosan tuzilgan yillik moliyaviy hisobot hisobot yilidan keyingi yilning 1-martidan kechiktirmay taqdim etiladi.
7. Oʻzbekiston Respublikasi “Auditorlik faoliyati toʻgʻrisida” Qonunining 
35-moddasida koʻrsatilgan yuridik shaxslar auditorlik tekshiruvi oʻtkazilganidan keyin 15 kun davomida, lekin hisobot yilidan keyingi yilning 15-iyunidan kechiktirmay auditorlik xulosasi nusxasini soliq organlariga taqdim etadilar.
8. Tashkilotlar yillik moliyaviy hisobotni taqdim etishga qadar inventarizatsiyani 19-sonli BHMS “Inventarizatsiyani tashkil etish va oʻtkazish”da (roʻyxat raqami 3548, 2024-yil 12-avgust) belgilagan tartibda oʻtkaziladi.
9. Agar moliyaviy hisobot yil boshida oʻzgartirilgan boʻlsa, moliyaviy hisobotlarga izohlar va tushuntirishlarda oʻzgartirish sabablari yoritiladi, shuningdek, keyingi yil uchun qabul qilingan hisob siyosati ham keltiriladi. Bundan tashqari, oʻtkazilgan inventarizatsiya natijalari yoki uni oʻtkazmaslik sabablari yillik moliyaviy hisobotga ilova qilinadigan izohlar va tushuntirishlarda aks ettiriladi.
Moliyaviy hisobotlarga izohlar va tushuntirishlarda tashkilotning hisob siyosatini ochib berishi va hisobotdan foydalanuvchilarga tashkilotning moliyaviy holati haqida maʼlumotlar yoritib beriladi. 
Moliyaviy hisobotlarga izohlar va tushuntirishlar 1-sonli BHMS “Moliyaviy hisobotni taqdim etish va hisob siyosati”da (roʻyxat raqami 3544, 2024-yil 6-avgust) belgilagan talablarga muvofiq tuziladi.
10. Moliyaviy hisobot shakllarining manzil qismi quyidagi tartibda toʻldiriladi:
a) Tashkilotning toʻliq nomi –  belgilangan tartibda roʻyxatdan oʻtkazilgan taʼsis hujjatlariga muvofiq;
b) Faoliyat turi – tashkilotning iqtisodiy faoliyat turi va IFUTga koʻra iqtisodiy faoliyat kodi koʻrsatiladi;
v) Tashkiliy-huquqiy shakli – tashkilotning tashkiliy-huquqiy shakli va THTga koʻra tashkiliy-huquqiy shaklning kodi koʻrsatiladi;
g) Elektron pochta manzili; 
d) Soliq toʻlovchining identifikatsiya raqami (STIR);
e) taqdim qilingan sana – kun/oy/yil. 
11. Tashkilotlar barcha alohida mustaqil balansga ajratilmagan boʻlinmalarining faoliyat koʻrsatkichlari moliyaviy hisobot shakllarining koʻrsatkichlariga kiritiladi.
12. Hisobot yilida tugatilgan yoki qayta tashkil etilgan tashkilot yil boshidan tugatish (qayta tashkil etish) paytigacha boʻlgan davr uchun yillik moliyaviy hisobotning amaldagi shakllari boʻyicha hisobot taqdim etadi.
1-oktabrga qadar yangi barpo etilgan tashkilotlar moliyaviy hisobotda mablagʻlar va ularning manbalarini ular belgilangan tartibda roʻyxatdan oʻtkazilgan oyning 1-kunidan boshlab hisobot yilining 31-dekabriga qadar, hisobot yilining 1-oktabridan keyin barpo etilgan tashkilotlar esa — davlat roʻyxatidan oʻtkazilgan sanadan boshlab keyingi yilning 31-dekabrigacha (31-dekabr ham kiradi) koʻrsatadilar (koʻrsatilgan tartib tugatilgan (qayta tashkil etilgan) tashkilotlar va ularning alohida boʻlinmalari bazasida barpo etilgan tashkilotlarga tatbiq etilmaydi).
13. Moliyaviy hisobot shakllari rahbar va buxgalteriya hisobi hamda moliyaviy boshqarish vazifalarini amalga oshiruvchi shaxs yoki bosh buxgalter tomonidan imzolanadi.
Agar rahbar buxgalteriya hisobi va moliyaviy boshqarish vazifalarini oʻz zimmasiga olgan boʻlsa, u bosh buxgalter oʻrniga ham imzo qoʻyadi. 
14. Joriy hamda oʻtgan yil hisobot maʼlumotlaridagi (ular tasdiqlanganidan keyin) tuzatishlar uning maʼlumotlarini buzishlar aniqlangan hisobot davri uchun tuzilgan hisobotda amalga oshiriladi, bunda tuzatishlar hisobot davri (yil boshidan) uchun maʼlumotlarga kiritiladi.
Oʻtgan davrda yoʻl qoʻyilgan muhim xatolarni tuzatish summasi moliyaviy hisobotda yil boshidagi taqsimlanmagan foyda saldosini oʻzgartirish hamda aktivlar, majburiyatlar va xususiy kapitalning boshqa moddalariga tegishli tuzatishlar kiritish yoʻli bilan aks ettirilishi mumkin. 
Yillik moliyaviy hisobotni tekshirish chogʻida daromadlarni yashirish yoki ular bilan bogʻliq boʻlmagan xarajatlarni davr xarajatlariga kiritish natijasida moliyaviy natijalarni kamaytirib koʻrsatish aniqlangan holda buxgalteriya hisobi va oʻtgan yil uchun moliyaviy hisobotga tuzatishlar kiritilmaydi, balki joriy yilda hisobot davrida aniqlangan oʻtgan yillar foydasi sifatida aks ettiriladi.
15. Tashkilotlar moliyaviy hisobotni Oʻzbekiston Respublikasi valyutasi – soʻmda, oʻlchov birligi esa — ming soʻmda taqdim etadilar, agar qonunchilik hujjatlarida boshqa tartib nazarda tutilmagan boʻlsa. 

2-bob. Buxgalteriya balansi 
16. Buxgalteriya balansi (bundan keyin – balans) tuzilguniga qadar tahliliy hisobvaraqlar boʻyicha aylanmalar va qoldiqlar hisobot davri oxiridagi Bosh daftarning jamlama hisobvaraqlari boʻyicha aylanmalar va qoldiqlar bilan solishtiriladi.
Bunda, balansning “Uzoq muddatli aktivlar” I boʻlimdagi satrlar quyidagi tartibda toʻldiriladi:
a) Asosiy vositalar: 
010-satr “Boshlangʻich (qayta baholangan) qiymati” boʻyicha asosiy vositalari, shu jumladan, ishlab turgan hamda konservatsiyada boʻlgan va moliyaviy ijara shartnomasi boʻyicha olingan asosiy vositalarning boshlangʻich yoki qayta baholangan qiymati boʻyicha koʻrsatilib ularning “Asosiy vositalar” (0100) va  “Moliyaviy ijaraga olingan asosiy vositalar” (0310) hisobvaraqlarida amalga oshiriladi;   
011-satr “Eskirish summasi” boʻyicha asosiy vositalarning eskirish (0200) va moliyaviy ijara shartnomasi boʻyicha olingan asosiy vositalarning eskirish (0299)  hisobvaraqlarida hisobga olingan eskirish summasi alohida koʻrsatiladi; 
012-satr “Qoldiq (balans) qiymati” boʻyicha 010 va 011-satrlari farqi aks ettiriladi. 
5-sonli BHMS “Asosiy vositalar”ga (roʻyxat raqami 3546, 2024-yil 9-avgust) muvofiq asosiy vositalar boshlangʻich yoki qayta baholangan qiymati boʻyicha hisobga olinadi. Bunda asosiy vositalar qiymatini hisobga olishning qoʻllaniladigan usuli tashkilotning hisob siyosatida aks ettiriladi. 

b) Nomoddiy aktivlar:
 020-satr “Boshlangʻich qiymati” nomoddiy aktivlarni hisobga olish hisobvaraqlarida (0400) koʻrsatilgan qiymati boʻyicha;
021-satr “Amortizatsiya summasi” nomoddiy aktivlar amortizatsiyasini hisobga olish hisobvaraqlarida (0500) hisoblab amortizatsiya summasi koʻrsatiladi;
022-satr “Qoldiq (balans) qiymati” boʻyicha 020 va 021-satrlarni farqi aks ettiriladi.
Obyektlarni nomoddiy aktivlarga kiritish tartibi va ularning tarkibi 7-sonli BHMS “Nomoddiy aktivlar”ga (roʻyxat raqami 3547, 2024-yil 9-avgust) muvofiq hisob siyosatida belgilanadi.

v) Uzoq muddatli investitsiyalar:
 030-satr “Uzoq muddatli investitsiyalar, jami” boʻyicha qimmatli qogʻozlarga (040-satr), shuʼba (050-satr) va qaram (060-satr) xoʻjalik jamiyatlariga investitsiyalar, chet el kapitali mavjud boʻlgan tashkilotlarga investitsiyalar (070-satr), boshqa uzoq muddatli investitsiyalar (080-satr) summasi koʻrsatilib, ularning “Uzoq muddatli investitsiyalar” (0600) hisobvaraqlarida amalga oshiriladi.
g) 090-satr “Oʻrnatiladigan asbob-uskunalar” boʻyicha “Oʻrnatiladigan asbob-uskunalar – mahalliy” (0710) va “Oʻrnatiladigan asbob-uskunalar – xorijiy”  (0720) hisobvaraqlarida hisobga olingan qiymati koʻrsatiladi.
d) 100-satr “Kapital qoʻyilmalar” boʻyicha xoʻjalik usulida va pudrat usulida amalga oshiriladigan tugallanmagan qurilishning qiymati, xarid qilingan, foydalanishga topshirilmagan asosiy vositalar va nomoddiy aktivlarning qiymati, asosiy podani shakllantirish xarajatlari, shuningdek, yerni obodonlashtirishga, moliyaviy ijara shartnomasi boʻyicha olingan asosiy vositalarga kapital qoʻyilmalarni hisobga olish hisobvaraqlarida (0800) yuritiladigan boshqa vositalarga qoʻyilmalar summalari koʻrsatiladi;
e) 110-satr “Uzoq muddatli debitorlik qarzlari” boʻyicha olingan veksellarning uzoq muddatli qismi, moliyaviy ijara shartnomasi boʻyicha topshirilgan asosiy vositalar uchun olinadigan toʻlovlar qoldigʻi, xodimlarning uzoq muddatli qarzi va hisobi 0910-“Olingan veksellar”, “Moliyaviy ijara boʻyicha olinadigan toʻlovlar” (0920), “Xodimlarning uzoq muddatli qarzlari” (0930), “Boshqa uzoq muddatli debitorlik qarzi” (0940) hisobvaraqlarida yuritiladigan uzoq muddatli (12 oydan ortiq) debitorlik qarzlarning summasi koʻrsatiladi.
j) 120-satr “Uzoq muddatli muddatli kechiktirilgan xarajatlar” boʻyicha 0950 “Vaqtinchalik farqlar boʻyicha kechiktirilgan foyda soligʻi”, 0960 “Diskont (chegirma)lar boʻyicha uzoq muddatli kechiktirilgan xarajatlar”, 0990 “Boshqa uzoq muddatli kechiktirilgan xarajatlar” hisobvaraqlarida yuritiladigan uzoq muddatli (12 oydan ortiq)  kechiktirilgan xarajatlarning summasi koʻrsatiladi.
130-satr “I boʻlim boʻyicha jami”  boʻyicha 012, 022, 030, 090, 100, 110, 120 satrlarning summasi koʻrsatiladi. 
17. Balansning “Joriy aktivlar” II boʻlimdagi satrlarda quydagi tartibda toʻldiriladi:
a) Tovar-moddiy zaxiralari:
140-satr “Tovar-moddiy zaxiralari, jami” boʻyicha 150, 160, 170, 180-satrlarning summasi koʻrsatiladi. Shunda tegishliligi boʻyicha:
150-satrda “Materiallar” (1000), “Oʻstirishdagi va boquvdagi hayvonlar” (1100), “Materiallarni tayyorlash va xarid qilish” (1500), “Materiallar qiymatidagi farqlar” (1600)  hisobga olish hisobvaraqlar boʻyicha summasi koʻrsatiladi;
160-satrda “Asosiy ishlab chiqarish” (2000), “Oʻzida ishlab chiqarilgan yarim tayyor mahsulotlar” (2100), “Yordamchi ishlab chiqarish” (2300), “Xizmat koʻrsatuvchi xoʻjaliklar” (2700) hisobvaraqlarida yuritiladigan tugallanmagan ishlab chiqarish va tugallanmagan ishlar (xizmatlar) boʻyicha xarajatlar koʻrsatiladi;
170-satrda “Tayyor mahsulotlar” (2800) hisobvaraqlaridagi hisobga olingan tayyor mahsulotning haqiqiy ishlab chiqarish tannarxi koʻrsatiladi; 
180-satr omborlardagi tovarlar qoldiqlarining qiymati, tovarlarning chakana savdodagi qiymati, koʻrgazmada boʻlgan va boshqa tashkilotlarga komissiyaga (konsignatsiyaga) topshirilgan tovarlarning qiymati, ijara buyumlari, tovar idishlari va boʻsh idishlarning qiymati, yoʻldagi tovarlar, savdo ustamasini (2980 hisobvaragʻi) chegirgan holda savdo yoki umumiy ovqatlanishda oʻz faoliyatini amalga oshiradigan tashkilot xarid qilgan va tovarlarni hisobga olish hisobvaraqlarida (2900) hisobga olinadigan boshqa tovarlar koʻrsatiladi.
b) 190-satrda “Kelgusi davr xarajatlar” (3100) hisobvaraqlaridagi hisobot davrida amalga oshirilgan, lekin u taalluqli boʻlgan muddat davomida keyingi hisobot davrlarida moliyaviy-xoʻjalik faoliyati xarajatlariga kiritiladigan xarajatlarning joriy qismi boʻyicha summasi koʻrsatiladi. 
200-satrda “Kechiktirilgan xarajatlar” (3200) hisobvaraqlaridagi hisobga olingan xarajatlar koʻrsatiladi.
v) Debitorlar:
210-satr “Debitorlar, jami” boʻyicha 220, 240, 250, 260, 270, 280, 290, 300, 310-satrlarning summasi koʻrsatiladi. Shunda:
211-satrda debitorlik qarzining muddati oʻtkazib yuborilgan qismi maʼlumot uchun koʻrsatiladi. Bunda muddati oʻtgan debitorlik qarzlari mavjud boʻlgan hollarda ularning rasshifrovkasi Buxgalteriya balansining ilovasiga muvofiq keltiriladi; 
220-satrda “Olinadigan joriy toʻlovlar” (4000) hisobvaragʻida yuritiladigan xaridorlar va buyurtmachilardan sotilgan mahsulot (tovarlar, ishlar, xizmatlar) va tovarlar uchun olinadigan joriy toʻlovlar bunda shubhali qarzlar boʻyicha rezerv chegiriladi (4900);
230-satrda maʼlumot uchun “Ajratilgan boʻlinmalardan olinadigan toʻlovlar” (4110) hisobvaragʻida yuritiladigan ajratilgan boʻlinmalar (filiallar, vakolatxonalar)ning joriy qarzi boʻyicha summasi keltiriladi; 
240-satrda “Shuʼba va qaram xoʻjalik jamiyatlaridan olinadigan toʻlovlar” (4120) hisobvaragʻida yuritiladigan joriy qarzlari (ichki idora hisob-kitoblari) aks ettiriladi;
250-satrda “Xodimlarga berilgan boʻnaklar” (4200) boʻyicha hisobvaragʻida yuritiladigan xodimlarga mehnat haqi boʻyicha, xizmat safarlariga, umumxoʻjalik xarajatlariga berilgan boʻnaklar summasi va boshqa boʻnaklar koʻrsatiladi; 
260-satrda “Mahsulot yetkazib beruvchilar va pudratchilarga berilgan boʻnaklar” (4300) qonunchilik hujjatlariga muvofiq, muddati bir yildan kam boʻlgan hisob-kitoblar boʻyicha boshqa tashkilotlarga toʻlangan boʻnaklar summasi koʻrsatiladi; 
270-satrda “Budjetga soliqlar va yigʻimlar boʻyicha boʻnak toʻlovlari (turlari boʻyicha)” (4410) budjetga soliq majburiyatlari boʻyicha boʻnak toʻlovlari hamda ortiqcha toʻlovlar koʻrsatiladi; 
280-satrda “Davlat maqsadli jamgʻarmalariga va sugʻurtalar boʻyicha boʻnak toʻlovlari” (4500) davlat maqsadli jamgʻarmalariga va sugʻurtalar boʻyicha boʻnak toʻlovlari va ortiqcha toʻlovlar koʻrsatiladi; 
290-satrda “Ustav kapitaliga taʼsischilarning ulushlari boʻyicha qarz” (4610) hisobvaragʻi boʻyicha taʼsischilardan olinadigan ustav kapitaliga ulushlar boʻyicha qarzlar summasi koʻrsatiladi;
300-satrda “Xodimlarning boshqa operatsiyalar boʻyicha qarzi” (4700) hisobvaragʻi boʻyicha xodimlarning boshqa operatsiyalar boʻyicha qarzlar summasi aks ettiriladi;
310-satrda “Boshqa joriy debitorlik qarzlar” (4800) hisobvaraqlarida yuritiladigan qarzlar summasi koʻrsatiladi. 
g) Pul mablagʻlari boʻyicha:
320-satr “Pul mablagʻlari, jami” boʻyicha 330, 340, 350, 360-satrlarning summasi koʻrsatiladi. Shunda tegishli satrlar boʻyicha tashkilotning “Kassadagi pul mablagʻlari” (5000), “Hisob-kitob varagʻidagi pul mablagʻlari” (5100), “Chet el valyutadagi pul mablagʻlari” (5200), “Bankdagi maxsus hisobvaraqlardagi pul mablagʻlari” (5500), “Pul ekvivalentlari” (5600), “Yoʻldagi pul mablagʻ (oʻtkazma)larni” (5700) hisobvaraqlaridagi pul mablagʻlarning qoldiq summalari koʻrsatiladi.
d) 370-satrda “Qisqa muddatli investitsiyalar” (5800) hisobvaraqlaridagi yuritiladigan boshqa tashkilotlarga qisqa muddatli (12 oydan oshmaydigan muddatga) berilgan qarzlar va investitsiyalarni summasi koʻrsatiladi.
e) 380-satrda “Boshqa joriy aktivlar” (5900) hisobvaraqlaridagi, shu jumladan kamomadlar va qiymatliklarning buzilishidan yoʻqotishlar boʻyicha summasi hamda yuqorida keltirilgan satrlarida nazarda tutilmagan boshqa joriy aktivlar boʻyicha qoldiq summasi koʻrsatiladi. 
18. 390-satrda “II boʻlim boʻyicha jami”  140, 190, 200, 210, 320, 370, 380-satrlarning umumiy summasi koʻrsatiladi. Bunda 211 va 230 satrlarda maʼlumot uchun koʻrsatilgan summalar qoʻshilmaydi. 
19. 400-satrda “Balans aktivi boʻyicha jami” 130 va 390-satrlarning qoʻshish yoʻli bilan olingan aktivning yakuniy summasi koʻrsatiladi.
20. Balans passivning “Oʻz mablagʻlari manbalari” I boʻlimdagi satrlar quyidagi tartibda toʻldiriladi:
a) 410-satrda “Ustav kapitali” (8300) hisobvaraqlarida ustav kapitalning taʼsis hujjatlarida tashkilot taʼsischilari ulushlari (hissalari, nominal qiymat boʻyicha aksiyalari, pay badallari)ning jami sifatida roʻyxatga olingan miqdori koʻrsatiladi. 
b) 420-satrda “Qoʻshilgan kapital” (8400) hisobvaraqlarida aksiyalarni nominal qiymatdan yuqori narxlarda birlamchi sotish chogʻida olingan emission daromad summasi, tashkilotning ustav kapitalni shakllantirish chogʻida taʼsis hujjatlarini roʻyxatga olish sanasi bilan mablagʻlarni ustav kapitalga haqiqatda kiritish sanasida Oʻzbekiston Respublikasi Markaziy bankining kurslari oʻrtasida yuzaga keladigan kurslardagi farq summasi koʻrsatiladi.
v) 430-satrda “Rezerv kapitali” (8500) hisobvaraqlarida foyda hisobidan qonunchilik hujjatlariga muvofiq shakllantiriladigan rezerv kapitali (fond), mulkni qayta baholashdan yuzaga keladigan inflyatsiya rezervlari, pul mablagʻlaridan tashqari tekinga olingan mulklar toʻgʻrisidagi summalari aks ettiriladi.
Misol uchun, Oʻzbekiston Respublikasining “Aksiyadorlik jamiyatlari va aksiyadorlarning huquqlarini himoya qilish toʻgʻrisida”gi Qonuniga muvofiq jamiyatda jamiyat ustavida nazarda tutilgan, ammo uning ustav fondining (ustav kapitalining) oʻn besh foizidan kam boʻlmagan miqdorda zaxira fondi tashkil etiladi. Jamiyatning zaxira fondi jamiyat ustavida belgilangan miqdorga yetguniga qadar sof foydadan har yilgi majburiy ajratmalar orqali shakllantiriladi. Har yilgi ajratmalarning miqdori jamiyat ustavida nazarda tutiladi, ammo bu miqdor jamiyat ustavida belgilangan miqdorga yetguniga qadar sof foydaning besh foizidan kam boʻlmasligi kerak.  
g) 440-satrda “Sotib olingan xususiy aksiyalar” (8600) hisobvaraqlarida keyinchalik qayta sotish yoki bekor qilish maqsadida sotib olingan xususiy aksiyalar toʻgʻrisidagi aks ettirilgan summalar koʻrsatiladi. 
d) 450-satrda “Taqsimlanmagan foyda (qoplanmagan zarar)” (8700) hisobvaraqlarida  yuritiladigan hisobot yilining sof foydasi (zarari) va oʻtgan yillarning jamgʻarilgan foydasi (zarari) aks ettiriladi. Agar tashkilot zarar olgan boʻlsa, hisobot davrining oxirida ushbu zarar mazkur satrda “minus” belgisi bilan koʻrsatiladi.
e) 460-satrda “Maqsadli tushumlar” (8800) hisobvaraqlarida hisobga olingan grantlar, subsidiyalar, aʼzolik badallari, maqsadli foydalaniladigan soliq imtiyozlari summalari, maqsadli tadbirlarni amalga oshirish uchun boshqa maqsadli tushumlar koʻrsatiladi.
j) 470-satrda “Kelgusi davr xarajatlari va toʻlovlari uchun zaxiralar” (8900) kelgusi xarajatlar va toʻlovlar uchun rezerv qilingan summalar  koʻrsatiladi.
21. 480-satrda “I boʻlim boʻyicha jami”  quyidagi satrlarning natijasi koʻrsatiladi: 410+420+430-440+450+460+470. Bunda 440-satrda keyinchalik qayta sotish yoki bekor qilish maqsadida sotib olingan xususiy aksiyalarning toʻgʻrisidagi aks ettirilgan summalar jami summadan chegirib tashlanadi.
22. Balans passivning “Majburiyatlar” II boʻlimdagi satrlar quyidagi tartibda toʻldiriladi:
a) Uzoq muddatli majburiyatlar boʻyicha:
490-satr “Uzoq muddatli majburiyatlar, jami” boʻyicha 500, 520, 530, 540, 550, 560, 570, 580, 590-satrlarda koʻrsatilgan uzoq muddatli majburiyatlarning (12 oydan ortiq boʻlgan) summasi koʻrsatiladi. 
491-satrda maʼlumot uchun 500, 520, 540, 560, 590-satrlarda koʻrsatilgan uzoq muddatli kreditorlik qarzlari summasi keltiriladi. 
500-satrda “Mol yetkazib beruvchilar va pudratchilarga uzoq muddatli toʻlovlar” (7000) hisobvaraqlaridagi summasi koʻrsatiladi. 
510-satrda maʼlumot uchun “Ajratilgan boʻlinmalar, shoʻba va qaram xoʻjalik jamiyatlariga boʻlgan uzoq muddatli qarzlar” (7110) hisobvaraqlaridagi summasi keltiriladi. 
520-satrda “Shoʻba va qaram xoʻjalik jamiyatlariga boʻlgan uzoq muddatli qarz” (7120) hisobvaraqlaridagi summasi koʻrsatiladi. 
530-satrda kechiktirilgan uzoq muddatli daromadlar (7210, 7220, 7230) hisobvaraqlaridagi summasi koʻrsatiladi. 
540-satrda “Soliqlar va boshqa majburiy toʻlovlar boʻyicha uzoq muddatli kechiktirilgan majburiyatlar” (7240) hisobvaraqlaridagi uzoq muddatli qarzlar summasi koʻrsatiladi. 
550-satrda “Vaqtinchalik farqlar boʻyicha kechiktirilgan foyda soligʻi boʻyicha uzoq muddatli majburiyatlar” (7250), “Boshqa uzoq muddatli kechiktirilgan majburiyatlar” (7290) hisobvaraqlaridagi uzoq muddatli qarzlar summalari koʻrsatiladi.
560-satrda “Xaridorlar va buyurtmachilardan olingan boʻnaklar-uzoq muddatli qismi” (7300) hisobvaraqlaridagi uzoq muddatli qarzlar summasi koʻrsatiladi. 
570-satrda “Uzoq muddatli bank kreditlari” (7810) hisobvaraqlaridagi olingan uzoq muddatli bank kreditlar boʻyicha qarz summalari koʻrsatiladi.
580-satrda “Uzoq muddatli qarzlar” (7820), “Toʻlanadigan obligatsiyalar” (7830), “Toʻlanadigan veksellar” (7840) hisobvaraqlarida hisobga olingan uzoq muddatli qarzlar boʻyicha summalari koʻrsatiladi.
590-satrda “Boshqa uzoq muddatli kreditorlik qarzlar” (7900) hisobvaraqlarida tashkilotning hisobga olingan turli jismoniy va yuridik shaxslar oldidagi moliyaviy ijara, notijorat muomalalar (oʻquv yurtlari, ilmiy tashkilotlar va hokazo), transport tashkilotlarining koʻrsatgan xizmatlari boʻyicha, sud idoralarining qarorlariga va boshqa hujjatlarga asosan turli tashkilotlar va alohida shaxslar manfaati uchun tashkilot ishchilarining ish haqidan ushlangan summalar boʻyicha uzoq muddatli majburiyatlari boʻyicha summalari koʻrsatiladi.
b) Joriy majburiyatlar boʻyicha:
600-satrda “Joriy majburiyatlar, jami” 610, 630, 640, 650, 660, 670, 680, 690, 700, 710, 720, 730, 740, 750, 760-satrlarda koʻrsatilgan tashkilotning joriy majburiyatlarining (12 oydan kam boʻlgan muddatli) summasi aks ettiriladi; 
601-satrda maʼlumot uchun 610, 630, 650, 670, 680, 690, 700, 710, 720, 760-satrda joriy kreditorlik qarzlarining summasi koʻrsatiladi;
602-satrda maʼlumot uchun joriy kreditorlik qarzlarining muddati oʻtkazib yuborilgan qismi koʻrsatiladi. Bunda muddati oʻtgan kreditorlik qarzlari mavjud boʻlgan hollarda ularning rasshifrovkasi Buxgalteriya balansining ilovasiga muvofiq keltiriladi; 
610-satrda “Mol yetkazib beruvchilar va pudratchilarga toʻlovlar boʻyicha joriy majburiyatlar” (6000) hisobvaraqlarida yuritiladigan joriy majburiyatlarning summasi koʻrsatiladi;
620-satrda maʼlumot uchun “Ajratilgan boʻlinmalarga toʻlovlar” (6110) hisobvaragʻida yuritiladigan, ajratilgan boʻlinmalar (filiallar, vakolatxonalar)ga joriy majburiyatlarning summasi  keltiriladi. 
630-satrda “Shoʻba va qaram xoʻjalik jamiyatlariga toʻlovlar” (6120) hisobvaragʻida yuritiladigan shoʻba va qaram xoʻjalik jamiyatlariga joriy majburiyatlarning (balanslararo hisob-kitoblar yoki ichki idoraviy hisob-kitoblar) summasi koʻrsatiladi.
640-satrda “Diskont (chegirma)lar koʻrinishidagi kechiktirilgan daromadlar” (6210), “Mukofot (ustama)lar koʻrinishidagi kechiktirilgan daromadlar” (6220), “Boshqa kechiktirilgan daromadlar” (6230) hisobvaraqlarida yuritiladigan majburiyatlarining summasi koʻrsatiladi.
650-satrda “Soliqlar va majburiy toʻlovlar boʻyicha kechiktirilgan majburiyatlar” (6240) hisobvaragʻida tashkilotlarning soliqlar va majburiy toʻlovlar boʻyicha uzoq muddatli majburiyatlari summasining joriy qismi koʻrsatiladi.
660-satrda “Vaqtinchalik farqlar boʻyicha kechiktirilgan foyda soligʻi boʻyicha majburiyatlar” (6250), “Boshqa kechiktirilgan majburiyatlar” (6290) hisobvaraqlarida yuritiladigan majburiyatlarning summasi koʻrsatiladi. 
670-satrda “Olingan boʻnaklarni joriy qismi” (6300) hisobvaraqlarida  hisobga olingan qarz summasi koʻrsatiladi.
680-satrda “Budjetga toʻlovlar boʻyicha qarzlar” (6400) hisobvaragʻida hisobga olinadigan, budjetga toʻlovlarning barcha turlari, jumladan jismoniy shaxslar daromad soligʻi summasi boʻyicha tashkilotning qarz summasi koʻrsatiladi.
690-satrda “Sugʻurta boʻyicha toʻlovlar” (6510) hisobvaraqlarida yuritiladigan sugʻurta boʻyicha toʻlovlarning summasi koʻrsatiladi.
700-satr “Maqsadli davlat jamgʻarmalariga toʻlovlar” (6520) hisobvaraqlarda yuritiladigan tashkilotning maqsadli davlat jamgʻarmalariga qarzi koʻrsatiladi.
710-satrda “Taʼsischilarga boʻlgan joriy qarz” (6600) hisobvaraqlarida tashkilotning taʼsischilar oldida dividendlar boʻyicha va chiqib ketayotgan taʼsischilar oldida ularning ulushlari, shuningdek, taʼsischilarga taʼsis hujjatlariga kiritilgan oʻzgartirishlar davlat roʻyxatidan oʻtkazilgunga qadar ular kiritgan ulushlar boʻyicha joriy majburiyatlarining summasi koʻrsatiladi.
720-satrda “Mehnat haqi boʻyicha xodimlar bilan hisoblashishlar” (6700) tashkilot xodimlarga hisoblangan, lekin hali toʻlanmagan mehnatga haq toʻlash summasi koʻrsatiladi.
730-satrda “Qisqa muddatli bank kreditlari” (6810) hisobvaragʻida bankdan olingan qisqa muddatli (12 oy muddatgacha) kreditlarning summalari koʻrsatiladi.
740-satrda “Qisqa muddatli qarzlar” (6820), “Toʻlanadigan obligatsiyalar” (6830), “Toʻlanadigan veksellar” (6840) hisobvaragʻida yuritiladigan olingan qarzlar (zayomlar)ning summalari koʻrsatiladi.
750-satrda  “Uzoq muddatli majburiyatlar — joriy qismi” (6950) hisobvaragʻida yuritiladigan uzoq muddatli majburiyatlarining joriy qismi summalari koʻrsatiladi
760-satrda 6910 “Toʻlanadigan operativ ijara” (6910), “Hisoblangan foizlar” (6920), “Royalti boʻyicha qarzlar” (6930), “Kafolatlar boʻyicha qarzlar” (6940), “Daʼvolar boʻyicha toʻlanadigan hisobvaraqlar” (6960),  “Hisobdor shaxslarga boʻlgan qarzlar” (6970), “Boshqa majburiyatlar” (6990) hisobvaraqlarida yuritiladigan boshqa kreditorlari bilan operatsiyalar boʻyicha qarz summalari koʻrsatiladi.
23. 770-satr “II boʻlim boʻyicha jami” boʻyicha 490 va 600-satrlarning umumiy summasi koʻrsatiladi.
24. 780-satr “Balans passivi boʻyicha jami” boʻyicha 480 va 770-satrlarning natijasi sifatida passivning yakuniy summasi koʻrsatiladi.
25. 790-940-satrlarda Balansdan tashqari hisobvaraqlarda tashkilotga tegishli boʻlmagan, lekin vaqtinchalik foydalanayotgan yoki ixtiyorida boʻlgan (operativ ijara shartnomasi boʻyicha olingan asosiy vositalar, masʼul saqlashga va qayta ishlovga qabul qilingan moddiy qiymatliklar va boshqa) mavjud qiymatliklar, shartli huquq va majburiyatlarning mavjudligi toʻgʻrisida axborot koʻrsatiladi.
26. Muddati oʻtgan debitorlik va kreditorlik qarzlari rasshifrokasi (Buxgalteriya balansiga ilova):  
a) Muddati oʻtgan debitorlik va kreditorlik qarzlari rasshifrokasi rahbar va bosh buxgalter tomonidan imzolanadi. 
b) 2-ustunda – “Muddati oʻtgan qarzdorlikka ega boʻlgan debitor va kreditorlar roʻyxati”da – debitor (kreditor)dan yuqori turadigan vazirliklar (idoralar) kesimidagi debitorlar va kreditorlar roʻyxati keltiriladi. Agar debitor (kreditor) yuqori turadigan vazirlikka (idoraga) ega boʻlmasa, debitor (kreditor) boʻlgan yuridik shaxsning toʻliq nomini koʻrsatish lozim. 
Muddati oʻtgan debitorlik va kreditorlik qarzlari rasshifrokasi satrlarining soni tegishliligicha 2.1, 2.2.1, 3.1, 5.1, 5.2.1, 6.1-satrlarda koʻrsatiladigan debitorlar va kreditorlar soniga bogʻliq.
Oʻzbekiston Respublikasining tashqarisidagi muddati oʻtgan qarzlar boʻyicha debitor (kreditor) nomi (toʻliq yoki umumqabul qilingan qisqartirishlar bilan) koʻrsatiladi, shuningdek, qavslarda mamlakatning nomi koʻrsatiladi.
2-ustunda 2.1, 2.2.1, 3.1, 5.1, 5.2.1, 6.1-satrlar boʻyicha muddati oʻtgan qarzdorlikka ega boʻlgan debitor (kreditor)ning nomini koʻrsatish lozim.
v) 3-ustunda qonunchilik hujjatlarida belgilangan muddatlarida soʻndirilmagan, muddati oʻtgan qarzdorlikning umumiy summasi koʻrsatiladi, xususan:
1-satr boʻyicha muddati oʻtgan debitorlik qarzining umumiy summasi koʻrsatiladi, u 3-ustunning 2 va 3-satrlari summasiga teng boʻlishi kerak;
4-satr boʻyicha muddati oʻtgan kreditorlik qarzining umumiy summasi koʻrsatiladi, u 3-ustunning 5 va 6-satrlari summasiga teng boʻlishi kerak.
Muddati oʻtgan debitorlik qarzining umumiy summasi Buxgalteriya balansining 211-satrdagi summasiga muvofiq kelishi lozim. 
Muddati oʻtgan kreditorlik qarzining umumiy summasi Buxgalteriya balansining 602-satrdagi summasiga muvofiq kelishi lozim.
3-ustunda 2, 2.1, 2.2, 2.2.1, 3.3.1-satrlar boʻyicha 1-satrda aks ettirilgan muddati oʻtgan debitorlik qarzi umumiy summasining quyidagi tartibdagi rasshifrovkasi keltiriladi:
2-satr boʻyicha respublika hududidagi muddati oʻtgan debitorlik qarzining umumiy summasi koʻrsatiladi;
2.1-satr boʻyicha respublika hududidagi debitorlarning nomlari boʻyicha muddati oʻtgan qarz koʻrsatiladi;
2.2-satr boʻyicha ichki idoraviy muddati oʻtgan debitorlik qarzining umumiy summasi keltiriladi;
2.2.1-satr boʻyicha 2-satrdan ajratilgan, debitorlar nomlari boʻyicha ichki idoraviy muddati oʻtgan qarz summasi koʻrsatiladi;
3-satr boʻyicha respublika tashqarisidagi muddati oʻtgan debitorlik qarzining umumiy summasi koʻrsatiladi;
3.1-satr boʻyicha respublika tashqarisidagi debitorlar nomlari boʻyicha muddati oʻtgan qarz koʻrsatiladi.
g) muddati oʻtgan kreditorlik qarzlari boʻyicha 4, 5, 5.1, 5.2, 5.2.1, 6, 6.1-satrdagi maʼlumotlar muddati oʻtgan debitorlik qarziga oʻxshash holda toʻldiriladi. 
d) Tashkilotga bogʻliq boʻlmagan sabablar boʻyicha yuzaga kelgan qarzlar (zarurat tugʻilgan hollarda qoʻshimcha ustunlar ochish mumkin) boʻyicha:
4-ustunda tashkilotga bogʻliq boʻlmagan sabablar boʻyicha yuzaga kelgan umumiy muddati oʻtgan qarz koʻrsatiladi, xususan:
1-satr boʻyicha – muddati oʻtgan debitorlik qarzining umumiy summasi, u 5, 6, 7, 8-ustunlarda koʻrsatilgan summaga teng boʻlishi kerak;
4-satr boʻyicha – muddati oʻtgan kreditorlik qarzining umumiy summasi, u 5, 7, 8-ustunlarda koʻrsatilgan summaga teng boʻlishi kerak;
e) 5-ustunda tashkilotning Oʻzbekiston Respublikasi Hukumati qarorlariga koʻra oldindan haq toʻlamasdan yuklab joʻnatilgan (olingan) mahsulot (ish, xizmat) boʻyicha umumiy muddati oʻtgan debitorlik (kreditorlik) qarzi koʻrsatiladi;
j) 6-ustunda davlat zaxiralari va jamgʻarmalaridan xom ashyo hamda materiallarni yuklab joʻnatish nazarda tutilgan oʻtkazilgan boʻnak toʻlovlarining summasi koʻrsatiladi. 6-ustunda aks ettiriladigan maʼlumot faqat muddati oʻtgan debitorlik qarzi qismida toʻldiriladi;
z) 7-ustunda tashkilotning Oʻzbekiston Respublikasi Hukumati qarorlariga koʻra qarzni soʻndirish muddati belgilangan tartibda kechiktirilgan muddati oʻtgan qarzi aks ettiriladi;
i) 8-ustunda qonunchilik hujjatlariga muvofiq, taqdim etilgan daʼvolar boʻyicha sudda koʻrib chiqish jarayoni borayotgan muddati oʻtgan qarz summasi koʻrsatiladi. Xuddi shu yerda kreditordan ushbu qarzni undirish toʻgʻrisida xoʻjalik sudi qarorlari chiqarilgan muddati oʻtgan qarz ham aks ettiriladi.


3-bob. Moliyaviy natijalar toʻgʻrisida hisobot

27. Moliyaviy natijalarning shakllanishi va ishlatilish tartibi Oʻzbekiston Respublikasi Vazirlar Mahkamasining 1999-yil 5-fevraldagi 54-son qarori bilan tasdiqlangan “Mahsulot (ishlar, xizmatlar)ni ishlab chiqarish va sotish xarajatlarining tarkibi hamda moliyaviy natijalarni shakllantirish tartibi toʻgʻrisida”gi Nizom va BHMSlari bilan tartibga solinadi.
28. 010-satrda “Mahsulot (tovar, ish va xizmat)larni sotishdan sof tushum” moddasi boʻyicha mahsulot, tovarlar, ishlar va xizmatlarni sotishdan olingan tushum koʻrsatiladi, bunda soliqlar (qoʻshilgan qiymat soligʻi, aksiz soligʻi) hamda qaytarilgan tovarlar va tayyor mahsulotning qiymati, xaridorning sotish narxlaridan chegirmalari chegiriladi. 
010-satr asosiy (operatsion) faoliyatdan daromadlarni hisobga olish hisobvaraqlari (9000) maʼlumotlari boʻyicha toʻldiriladi.
Asosiy faoliyati mol-mulkni ijaraga (lizingga) berish hisoblangan tashkilotlar 010-satr boʻyicha joriy hisobot davriga tegishli boʻlgan daromad  summasini aks ettiradilar. 
Vositachi tashkilotlar 010-satrda komission haqlar summasini aks ettiradilar.
29. 020-satrda “Sotilgan mahsulot (tovar, ish va xizmat)larning tannarxi” moddasi boʻyicha sotilgan mahsulot (tovarlar, ishlar, xizmatlar) tannarxini hisobga olish hisobvaraqlarida (9100) hisobga olingan, sotilgan mahsulot (tovarlar, ishlar, xizmatlar) tannarxining summasi koʻrsatiladi.
Savdo tashkilotlari ushbu satr boʻyicha sotilgan tovarlarning xarid qiymatini aks ettiradilar.
30. 030-satrda “Mahsulot (tovar, ish va xizmat)larni sotilishning yalpi foydasi (zarari)” moddasi boʻyicha mahsulot (tovarlar, ishlar va xizmatlar) sotilishidan sof tushum bilan sotilgan mahsulot (tovarlar, ishlar va xizmatlar) tannarxi oʻrtasidagi farq (010 - 020 satrlarning farq ) sifatida aniqlanadi.
31. 040-satrda “Davr xarajatlari, jami” 050, 060, 070-satrlar boʻyicha yakuniy summa aks ettiriladi. Bunda:
 050-satrda “Sotish xarajatlari” moddasi boʻyicha 9410 “Sotish xarajatlari” hisobvaragʻida yuritiladigan mahsulotni sotish boʻyicha xarajatlar, yaʼni mahsulotni isteʼmolchiga yetkazib berish bilan bogʻliq, transport vositalariga ortish, marketing bilan shugʻullanuvchi xodimlar va boʻlimlarning xarajatlari va boshqalar aks ettiriladi;
060-satrda “Maʼmuriy xarajatlar” moddasi boʻyicha 9420 “Maʼmuriy xarajatlar” hisobvaragʻida yuritiladigan tashkilotni boshqarish xarajatlari, boshqaruv xodimlari mehnatiga haq toʻlash xarajatlari, umummaʼmuriy maqsaddagi asosiy vositalarni taʼmirlash xarajatlari, umumxoʻjalik maqsadidagi xonalarning ijara haqi va boshqa maʼmuriy xarajatlar aks ettiriladi;
070-satrda “Boshqa operatsion xarajatlar” moddasi boʻyicha 9430 “Boshqa operatsion xarajatlar” hisobvaragʻida yuritiladigan kadrlarni tayyorlash va qayta tayyorlash xarajatlari, auditorlik va maslahat xizmatlariga haq toʻlash xarajatlari, kompensatsiyalaydigan va ragʻbatlantiradigan xususiyatdagi toʻlovlar, ish haqini hisoblab yozishda hisobga olinmaydigan toʻlovlar va xarajatlar, bank xizmatlari boʻyicha xarajatlari, jarimalar, penyalar va operatsion faoliyat doirasida yuzaga keladigan, ishlab chiqarish jarayoni, moliyaviy faoliyat bilan bogʻlanmagan va xarajatlarning favqulodda moddalari sifatlariga ega boʻlmagan boshqa xarajatlar aks ettiriladi. 
32. 090-satrda “Asosiy faoliyatning boshqa daromadlari” moddasi boʻyicha asosiy faoliyatdan boshqa daromadlarni hisobga olish hisobvaraqlarida (9300) yuritiladigan asosiy vositalar va boshqa aktivlarning chiqib ketishidan foyda, undirilgan jarima va penyalar, oʻtgan yillar foydasi, operativ ijaradan daromadlar, kreditorlik va deponentlik qarzini hisobdan chiqarishdan daromadlar, xizmat koʻrsatuvchi xoʻjaliklarning daromadlari, tekin moliyaviy yordam va boshqa operatsion daromadlar koʻrsatiladi. 
33. 100-satrda “Asosiy faoliyatning foydasi (zarari)” moddasi boʻyicha  tashkilot asosiy faoliyatining moliyaviy natijalari koʻrsatiladi, ular mahsulot (tovarlar, ishlar va xizmatlar) sotilishidan yalpi foyda (zarar)dan (030-satr) davr xarajatlari summasini (040-satr) ayirish hamda asosiy faoliyatdan boshqa daromadlar summasini (090-satr) qoʻshish yoʻli bilan aniqlanadi.
34. 110-satrda “Moliyaviy faoliyatning daromadlari, jami” moddasi boʻyicha  120, 130, 140, 150, 160-satrlar boʻyicha yakuniy summa aks ettiriladi.
35. 120-satrda “Dividendlar shaklida daromadlar” moddasi boʻyicha 9520 “Dividendlar koʻrinishida daromadlar” hisobvaragʻida yuritiladigan Oʻzbekiston Respublikasi hududida va undan tashqarida boshqa tashkilotlar faoliyatida ulushbay ishtirok etishdan olingan daromadlar, tashkilot egaligida boʻlgan aksiyalar va boshqa qimmatli qogʻozlar boʻyicha dividendlar aks ettiriladi.
36. 130-satrda “Foizlar shaklida daromadlar” moddasi boʻyicha 9530 “Foizlar koʻrinishida daromadlar” hisobvaragʻida yuritiladigan, uzoq muddatli va joriy investitsiyalar boʻyicha foizlar koʻrinishida daromadlar koʻrsatiladi.
37. 140-satrda “Moliyaviy ijaradan daromadlar” moddasi boʻyicha asosiy faoliyati mol-mulkni moliyaviy ijaraga berish hisoblanmagan tashkilotlar mol-mulkni moliyaviy ijaraga (shu jumladan lizing)  berishdan olgan daromadlarini aks ettiradilar, ularning hisobi 9550 “Moliyaviy ijaradan daromadlar” hisobvaragʻida yuritiladi. 
38. 150-satrda “Valyuta kursi farqidan daromadlar” moddasi boʻyicha 9540 “Valyuta kurslaridagi farqlardan daromadlar” hisobvaragʻida yuritiladigan, shu jumladan balansni tuzish sanasida monetar moddalarini qayta baholashdan, valyuta operatsiyalari boʻyicha kursi farqidan daromadlar aks ettiriladi.
39. 160-satrda “Moliyaviy faoliyatning boshqa daromadlari” moddasi boʻyicha 9510 “Royalti koʻrinishdagi daromadlar”, 9560 “Qimmatli qogʻozlarni qayta baholashdan daromadlar”, 9590 “Moliyaviy faoliyatning boshqa daromadlari” hisobvaraqlarida yuritiladigan qimmatli qogʻozlarni qayta baholashlarni oʻtkazishdan daromadlar, royalti koʻrinishida daromadlar va moliyaviy faoliyatdan boshqa daromadlar koʻrsatiladi.
40. 170-satrda “Moliyaviy faoliyat boʻyicha xarajatlar, jami” moddasi boʻyicha  180, 190, 200, 210-satrlar boʻyicha yakuniy summa aks ettiriladi.
41. 180-satrda “Foizlar shaklida xarajatlar” moddasi boʻyicha 9610 “Foizlar koʻrinishdagi xarajatlar” hisobvaragʻida yuritiladigan, banklar kreditlari va qarzlar boʻyicha foizlarni toʻlash xarajatlari koʻrsatiladi.
42. 190-satrda “Moliyaviy ijara boʻyicha foizlar shaklidagi xarajatlar” moddasi boʻyicha moliyaviy ijara boʻyicha foizlarni toʻlashga xarajatlar aks ettirilib, ularning hisobi 9610 “Foizlar koʻrinishidagi xarajatlar” hisobvaragʻida yuritiladi. 
43. “Valyuta kursi farqidan zararlar” moddasi boʻyicha (200-satr) hisobi 9620 “Valyutalar kurslari farqidan zararlar” hisobvaragʻida yuritiladigan, valyuta operatsiyalari boʻyicha va balans tuzish sanasida monetar moddalarini qayta baholashdan salbiy kurslardagi farqlar aks ettiriladi.
44. “Moliyaviy faoliyat boʻyicha boshqa xarajatlar” moddasi boʻyicha (210-satr) hisobi 9630 “Qimmatli qogʻozlarni chiqarish va tarqatish boʻyicha xarajatlari” va 9690 “Moliyaviy faoliyat boʻyicha boshqa xarajatlar” hisobvaraqlarida yuritiladigan, qimmatli qogʻozlarni chiqarish va tarqatish bilan bogʻliq xarajatlar hamda moliyaviy faoliyatga doir boshqa xarajatlar aks ettiriladi.
45. “Umumxoʻjalik faoliyatning foydasi (zarari)” moddasi boʻyicha (220-satr) tashkilotning umumxoʻjalik faoliyatiga doir, asosiy faoliyatdan foyda (zarar) summasiga (100-satr) moliyaviy faoliyatdan daromadlar summasini (110-satr) qoʻshish va moliyaviy faoliyat boʻyicha xarajatlar summasini (170-satr) ayirish yoʻli bilan belgilanadigan moliyaviy natijalar koʻrsatiladi.
46. “Favquloddagi foyda va zararlar” moddasi boʻyicha (230-satr) favqulodda voqealar natijalari koʻrsatiladi, “Daromadlar (foyda)” ustuni 9710 “Favqulodda vaziyatlardan olingan foydalar” hisobvaragʻining maʼlumotlari, “Xarajatlar (zararlar)” ustuni esa 9720 “Favqulodda vaziyatlardan koʻrilgan zararlar” hisobvaragʻining maʼlumotlari boʻyicha toʻldiriladi.
47. 240-satrda “Foyda soligʻini toʻlagunga qadar foyda (zarar)” moddasi boʻyicha “+/–” belgisini hisobga olgan holda 220 va 230-satrlarni qoʻshish natijalari aks ettiriladi. 
48. 250-satrda “Foyda soligʻi” moddasi boʻyicha hisobot davri boshidan hisoblab yozilgan, 9810 “Foyda soligʻi boʻyicha xarajatlar” hisobvaragʻida hisobga olingan foyda soligʻi summasi koʻrsatiladi. 
49. 260-satrda “Foydadan boshqa soliqlar va boshqa majburiy toʻlovlar” moddasi boʻyicha yil boshidan hisoblab yozilgan, qonunchilik hujjatlariga muvofiq tashkilot foydasi hisobidan toʻlanayotgan soliqlar va boshqa majburiy toʻlovlar summasi aks ettiriladi. Ular uchun amaldagi qonunchilik hujjatlariga muvofiq soliq solishning soddalashtirilgan tartibi nazarda tutilgan tashkilotlar 260-satr boʻyicha hisoblab yozilgan yagona soliq toʻlovi, yagona yer soligʻi, tadbirkorlik faoliyatining ayrim turlari boʻyicha qatʼiy belgilangan soliq summasini aks ettiradilar. 
50. 270-satrda “Hisobot davrining sof foydasi (zarari)” moddasi boʻyicha hisobot davrining pirovard moliyaviy natijasi koʻrsatiladi, u 240, 250, 260-satrlar ayirmasi sifatida belgilangan.

4-bob. Xususiy kapital toʻgʻrisida hisobot 

51. Xususiy kapital toʻgʻrisida hisobot hisobot davrida tashkilot oʻz kapitalining holati va uni shakllantirish manbalari boʻyicha harakatini aks ettiradi.
010-satrda “Yil boshida qoldiq” moddasi boʻyicha yil boshidagi holat boʻyicha quyidagi axborot aks ettiriladi:
a) 3-ustunda “Ustav kapitali” – taʼsis hujjatlarida qayd etilgan va ustav kapitalni hisobga olish hisobvaraqlarida (8300) koʻrsatilgan ustav kapitalning summasi koʻrsatiladi;
b) 4-ustunda “Qoʻshilgan kapital” – qoʻshilgan kapitalni hisobga olish hisobvaraqlarida (8400) qayd etilgan qoʻshilgan kapital summasi koʻrsatiladi;
v) 5-ustunda “Rezerv kapitali” – qonunchilik hujjatlariga muvofiq tashkil etilgan, zaxira kapitalni hisobga olish hisobvaraqlarida (8500) qayd etilgan zaxira kapital mablagʻlari summasi aks ettiriladi;
g) 6-ustunda “Taqsimlanmagan foyda (qoplanmagan zararlar)” – taqsimlanmagan foyda (qoplanmagan zarar)ni hisobga olish hisobvaraqlarida (8700) qayd etilgan, yil boshida taqsimlanmagan foyda (qoplanmagan zarar) summasi koʻrsatiladi;
d) 7-ustunda “Sotib olingan xususiy aksiyalari” – sotib olingan oʻz aksiyalarini hisobga olish hisobvaraqlarida (8600) qayd etilgan, tashkilotda boʻlgan sotib olingan oʻz aksiyalarining summasi. Ularni keyin tarqatish yoki yoʻq qilish uchun, koʻrsatiladi;
e) 8-ustunda “Maqsadli tushumlar va boshqalar” – maqsadli tadbirlarni amalga oshirish uchun budjetdan, maxsus jamgʻarmalar, boshqa tashkilotlar, jismoniy shaxslardan grantlar, subsidiyalar, aʼzolik badallari koʻrinishida tekinga olingan aktivlar va boshqa maqsadli tushumlar, shuningdek, xususiy kapitalni shakllantirishning boshqa manbalari koʻrsatiladi.
52. 020-satrda “Qimmatli qogʻozlar emissiyasi” moddasi boʻyicha qonunchilik hujjatlarida belgilangan tartibda hisobot davrida qimmatli qogʻozlarni chiqarish va sotishdan olingan nominal qiymat va emissiya daromadi summasi aks ettiriladi. 
53. 030-satrda “Uzoq muddatli aktivlarni qayta baholash” moddasi boʻyicha asosiy vositalar, nomoddiy aktivlar va boshqa uzoq muddatli aktivlarni qayta baholash summasi aks ettiriladi. 
Uzoq muddatli aktivlarni qayta baholash natijasida rezerv kapitalining shakllanishi va toʻldirilishi 8510 “Uzoq muddatli aktivlarni qayta baholash boʻyicha tuzatishlar” hisobvaragʻining kreditida qayta baholash natijasida qiymati oshgan aktivlarni hisobga oluvchi hisobvaraqlar bilan bogʻlangan holda aks ettiriladi. 
Agar qayta baholash natijasida qiymati kamaysa, kamaygan summa oʻsha aktivning navbatdagi qiymati oshishi hisobiga toʻldiriladi va u 8510 “Uzoq muddatli aktivlarni qayta baholash boʻyicha tuzatishlar” hisobvaragʻining debetida aks ettiriladi. Shu aktivning avvalgi qayta baholashdagi qiymatidan oshgan arzonlashtirilgan summa xarajat sifatida tan olinadi va 9430 “Boshqa operatsion xarajatlar” hisobvaragʻida aks ettiriladi.
54. 040-satrda “Ustav kapitalni shakllantirish chogʻida valyuta kurslarida farq” moddasi boʻyicha buxgalteriya hisobida 8420 “Ustav kapitalni shakllantirishdagi kurs farqi” hisobvaragʻida aks ettiriladigan, taʼsis hujjatlarini roʻyxatdan oʻtkazish sanasida va mablagʻlar ustav kapitalga haqiqatda kiritilgan sanada Markaziy bank kurslari oʻrtasida yuzaga keladigan, tashkilotning ustav kapitalni shakllantirish chogʻida hisobot davri uchun kurslardagi farq aks ettiriladi.
55. 050-satrda “Rezerv kapitaliga ajratmalar” moddasi boʻyicha taʼsis hujjatlariga koʻra va qonunchilik hujjatlarida belgilangan tartibda hisobot yili uchun rezerv kapitalga ajratmalar summasi aks ettiriladi.
Oʻzbekiston Respublikasining “Aksiyadorlik jamiyatlari va aksiyadorlarning huquqlarini himoya qilish toʻgʻrisida”gi Qonuniga muvofiq jamiyatda jamiyat ustavida nazarda tutilgan, ammo uning ustav fondining (ustav kapitalining) oʻn besh foizidan kam boʻlmagan miqdorda zaxira fondi tashkil etiladi. Jamiyatning zaxira fondi jamiyat ustavida belgilangan miqdorga yetguniga qadar sof foydadan har yilgi majburiy ajratmalar orqali shakllantiriladi. Har yilgi ajratmalarning miqdori jamiyat ustavida nazarda tutiladi, ammo bu miqdor jamiyat ustavida belgilangan miqdorga yetguniga qadar sof foydaning besh foizidan kam boʻlmasligi kerak.  
56. 060-satrda “Joriy yilning taqsimlanmagan foydasi (zarari)” moddasi boʻyicha hisobot yilida olingan sof foyda (zarar) summasi koʻrsatiladi.
57. 070-satrda “Tekinga olingan mol-mulk” moddasi boʻyicha hisobot yilida turli manbalardan tekinga olingan mol-mulkning qiymati koʻrsatiladi.
58. 080-satrda “Maqsadli olingan mablagʻlar” moddasi boʻyicha hisobot yilida olingan grantlar, subsidiyalar, aʼzolik badallari va maqsadli foydalanish uchun boshqa maqsadli tushumlar koʻrsatiladi.
59. 090-satrda “Hisoblangan dividendlar” moddasi boʻyicha hisobot davrining taqsimlanmagan foydasidan va avvalgi yillardan toʻplangan foydadan joriy hisobot yilida hisoblab yozilgan dividendlar summasi koʻrsatiladi. 
60. 100-satrda “Xususiy kapitalni shakllantirishning boshqa manbalari” moddasi boʻyicha xususiy kapitalni shakllantirish boshqa manbalarining summasi koʻrsatiladi.
61. 110-satrda “Yil oxiridagi qoldiq” moddasi boʻyicha tegishli ustunlar boʻyicha hisobot davri oxirida xususiy kapitalning saldosi koʻrsatiladi. Bunda, 030, 040, 050, 100-satrlarda aks ettirilgan va 8420 “Ustav kapitalini shakllantirishda kursdagi farq”, 8510 “Uzoq muddatli aktivlarni qayta baholash boʻyicha tuzatishlar”, 8520 “Rezerv kapitali (fondi)” hisobvaraqlarida, maqsadli tushumlar (8800) hisobvaraqlarida hamda  kelgusi xarajatlar va toʻlovlar rezervini hisobga oluvchi (8900) hisobvaraqlarda hisobda turgan xususiy kapital manbalarining yil boshidagi summaga nisbatan kamayishi minus (-) belgisi bilan koʻrsatiladi. Shuningdek, minus belgisi bilan hisobot yilidagi hisoblangan dividendlar (090-satr) va qoplanmagan zarar (060-satr) summasi aks ettiriladi. 
62. 120-satrda “Xususiy kapitalning koʻpayishi (+) yoki kamayishi (-)” moddasi boʻyicha yil boshidagi summa bilan qiyoslaganda hisobot yili oxirida xususiy kapitalning koʻpayishi yoki kamayishi summasi aks ettiriladi.
63. Aksiyadorlik jamiyatlari 130-152-satrlarni maʼlumot uchun toʻldiradilar.


5-bob. Pul oqimlari toʻgʻrisida hisobot

64. Pul oqimlari toʻgʻrisida hisobotda pul mablagʻlari harakati nuqtayi nazaridan tashkilotning moliyaviy resurslaridagi barcha oʻzgarishlar aks ettiriladi.
65. Operatsion, investitsion va moliyaviy faoliyat borishida pul mablagʻlarining harakati hisobot davrining boshi va oxirida pul mablagʻlarining qoldiqlari oʻrtasida oʻzaro bogʻliqlikni aniqlash imkonini beradigan tarzda aks ettiriladi.
66. Tashkilotlar 9-sonli BHMS “Pul oqimlari toʻgʻrisidagi hisobot” (roʻyxat raqami 3592, 2024-yil 27-dekabr) talablariga muvofiq pul oqimlari toʻgʻrisidagi hisobotni tayyorlaydi va uni har bir hisobot davri uchun tuziladigan moliyaviy hisobotning tarkibiy qismi sifatida taqdim etadi.
67. Operatsion faoliyati boʻyicha:
“Mahsulot (tovar, ish va xizmat)larni sotishdan kelib tushgan pul mablagʻlari” moddasi boʻyicha (010-satr) hisobot davrida sotilgan mahsulot (tovar, ish va xizmat)lar uchun tashkilotning bank hisobvaraqlari va kassasiga kelib tushgan pul mablagʻlari summasi koʻrsatiladi.
“Material tovar ish va xizmatlar uchun mol yetkazib beruvchilarga toʻlangan pul mablagʻlari” moddasi boʻyicha (020-satr) mol yetkazib beruvchilarga materiallar, tovarlar, ishlar va xizmatlar uchun toʻlangan pul mablagʻlari summasi koʻrsatiladi, bundan uzoq muddatli aktivlarni xarid qilish uchun toʻlovlar mustasno.
“Xodimlarga va ular nomidan toʻlangan pul mablagʻlari” moddasi boʻyicha (030-satr) xodimlarga mehnatga haq toʻlash koʻrinishida toʻlangan pul mablagʻlari summasi, shuningdek, davlat maqsadli jamgʻarmalariga toʻlangan mablagʻlar summalari, budjetga jismoniy shaxslar daromad soligʻini toʻlash, kasaba uyushmasiga ajratmalar, alimentlar, uy-joy fondiga, xodimlarga berilgan bank kreditlari boʻyicha toʻlash, xodimlarga koʻrsatiladigan xizmatlar uchun tashkilotning haq toʻlashi, kassadan va bank hisobvaraqlaridan xodimlar bilan va ular nomidan operatsiyalarga doir boshqa sarflashlar koʻrsatiladi. 
 “Operatsion faoliyatning boshqa pul tushumlari va toʻlovlari” moddasi boʻyicha (040-satr) “Chiqim” ustunida royalti, turli xil taqdirlashlar, komission yigʻimlar va boshqa operatsion faoliyatdan toʻlangan pul mablagʻlari summasi, “Kirim” ustunida esa ulardan olingan pul mablagʻlari summasi koʻrsatiladi.
“Jami operatsion faoliyatning sof pul kirimi/chiqimi” moddasi boʻyicha (050-satr), “Kirim” ustuni boʻyicha “+” belgisining va “Chiqim” ustuni boʻyicha “-” belgisining taʼsirini hisobga olib, 010, 020, 030, 040-satrlarni qoʻshish natijasi koʻrsatiladi.
Bunda “Kirim” ustuni summasi “Chiqim” ustuni summasidan oshgan holda, oshgan saldo “Kirim” ustuni boʻyicha, teskari holda esa –  “Chiqim” ustuni boʻyicha aks ettiriladi. 
68. Investitsion faoliyati boʻyicha:
“Asosiy vositalarni sotib olish va sotish” moddasi boʻyicha (060-satr) tashkilotlar “Chiqim” ustunida mahsulot yetkazib beruvchilarga toʻlangan asosiy vositalarni xarid qilganlik uchun pul mablagʻlari summasini, “Kirim” ustunida esa – asosiy vositalarni sotishdan kelib tushgan mablagʻlar summasini koʻrsatadilar.
 “Nomoddiy aktivlarni sotib olish va sotish” moddasi boʻyicha (070-satr) tashkilotlar “Chiqim” ustunida nomoddiy aktivlarni xarid qilganlik uchun mahsulot yetkazib beruvchiga toʻlangan pul mablagʻlari summasini, “Kirim” ustunida esa – nomoddiy aktivlarni sotganlik uchun kelib tushgan mablagʻlar summasini koʻrsatadilar.
 “Uzoq va qisqa muddatli investitsiyalarni sotib olish va sotish” moddasi boʻyicha (080-satr) “Chiqim” ustunida qimmatli qogʻozlar va investitsiyalar boshqa dastaklarini xarid qilish uchun toʻlangan pul mablagʻlari summasi, shu jumladan vositachilarga komission taqdirlashlar va birjada toʻlangan foizlar koʻrsatiladi, “Kirim” ustunida esa qimmatli qogʻozlar va investitsiyalar boshqa dastaklarini sotishdan kelib tushgan pul mablagʻlari summasi aks ettiriladi. 
 “Investitsion faoliyatning boshqa pul tushumlari va toʻlovlari” moddasi boʻyicha (090-satr) “Chiqim” ustunida boshqa investitsion faoliyatga oid toʻlangan pul mablagʻlari summasi, “Kirim” ustunida esa – olingan pul mablagʻlari summasi koʻrsatiladi.
 “Jami: investitsion faoliyatning sof pul kirimi/chiqimi” moddasi boʻyicha (100-satr), “Kirim” ustunida “+” va “Chiqim” ustuni boʻyicha “-”  belgisining taʼsirini hisobga olgan holda, 060, 070, 080, 090-satrlarni jamlash natijasi koʻrsatiladi.
Bunda “Kirim” ustuni summasi “Chiqim” ustuni summasidan oshgan holda, oshgan saldo “Kirim” ustuni boʻyicha, teskari holda esa – “Chiqim” ustuni boʻyicha aks ettiriladi. 
69. Moliyaviy faoliyat boʻyicha:
“Olingan va toʻlangan foizlar” moddasi boʻyicha (110-satr) “Kirim” ustunida olingan foizlar summasi, “Chiqim” ustunida esa toʻlangan foizlar summasi koʻrsatiladi.
 “Olingan va toʻlangan dividendlar” moddasi boʻyicha (120-satr) “Kirim” ustunida olingan dividendlar summalari koʻrsatiladi, “Chiqim” ustunida esa toʻlangan dividendlar summalari aks ettiriladi.
 “Aksiyalar yoki xususiy kapital bilan bogʻliq boshqa dastaklarni chiqarishdan pul tushumlari” moddasi boʻyicha (130-satr) hisobot yilida chiqarilgan (sotilgan) aksiyalar yoki xususiy kapital bilan bogʻliq boshqa dastaklar uchun aksiyadorlardan kelib tushgan pul mablagʻlari summasi aks ettiriladi.
 “Xususiy aksiyalarni sotib olganda va ularni sotganda pul toʻlovlari va tushumlari” moddasi boʻyicha (140-satr) sotib olingan xususiy aksiyalarni sotishdan kelib tushgan pul mablagʻlari summalari, shuningdek tashkilotda boʻlgan xususiy aksiyalar, hissalar va paylar uchun, ularni keyingi sotish yoki yoʻq qilish (bekor qilish) maqsadida, egalariga toʻlangan pul mablagʻlari summasi koʻrsatiladi. 
“Uzoq muddatli va qisqa muddatli kreditlar hamda qarzlar boʻyicha pul tushumlari va toʻlovlari” moddasi boʻyicha (150-satr) “Kirim” ustunida hisobot davrida kelib tushgan kreditlar va qarzlar summasi, “Chiqim” ustunida esa – kreditlar va qarzlar boʻyicha toʻlovlar koʻrsatiladi.
 “Moliyaviy ijara boʻyicha pul tushumlari va toʻlovlari” moddasi boʻyicha (160-satr) “Chiqim” ustunida ijaraga beruvchiga (lizing beruvchiga) toʻlangan pul mablagʻlari summasi, “Kirim ustunida esa – ijarachidan (lizing oluvchidan) kelib tushgan pul mablagʻlari summasi koʻrsatiladi. 
Agar asosiy faoliyati mol-mulkni ijaraga (lizingga) berish hisoblangan tashkilotlar hisobot davriga tegishli boʻlgan daromad  summasini operatsion faoliyatida aks ettiradilar. 
“Moliyaviy faoliyatga oid boshqa pul tushumlari va toʻlovlari” moddasi boʻyicha (170-satr) “Chiqim” ustunida boshqa moliyaviy faoliyatga oid toʻlangan pul mablagʻlari summasi.
“Kirim” ustunida esa – olingan pul mablagʻlari summasi koʻrsatiladi.
 “Jami: moliyaviy faoliyatga oid sof oqim/chiqim” moddasi boʻyicha (180-satr) “Kirim” ustuni boʻyicha “+” va “Chiqim” ustuni boʻyicha “-“ belgisining taʼsirini hisobga olgan holda, 110, 120, 130, 140, 150, 160, 170-satrlar summasi koʻrsatiladi.
Bunda “Kirim” ustuni summasi “Chiqim” ustuni summasidan oshgan holda, oshgan saldo “Kirim” ustuni boʻyicha, teskari holda esa – “Chiqim” ustuni boʻyicha aks ettiriladi. 
70. Soliqqa tortish boʻyicha:
“Toʻlangan foyda soligʻi” moddasi (190-satr) boʻyicha toʻlangan foyda soligʻi summasi koʻrsatiladi. 
“Toʻlangan boshqa soliqlar” moddasi boʻyicha (200-satr) toʻlangan soliqlar  bojlar va ularga tenglashtirilgan yigʻimlar hamda ajratmalar summasi koʻrsatiladi, bundan daromad (foyda) soligʻi mustasno.
 “Jami toʻlangan soliqlar” moddasi boʻyicha (210-satr) 190 va 200-satrlar summasi aks ettiriladi.
71. “Jami moliyaviy-xoʻjalik faoliyatning sof pul kirimi/chiqimi” moddasi boʻyicha (220-satr), “Kirim” ustuni boʻyicha “+” va “Chiqim” ustuni boʻyicha “-” belgisining taʼsirini hisobga olgan holda 050, 100, 180, 210-satrlar summasi koʻrsatiladi.
Bunda “Kirim” ustuni summasi “Chiqim” ustuni summasidan oshgan holda, oshgan saldo “Kirim” ustuni boʻyicha, teskari holda esa – “Chiqim” ustuni boʻyicha aks ettiriladi. 
72. “Chet el valyutasidagi pul mablagʻlarini qayta baholashdan yuzaga kelgan kurs farqlari saldosi” moddasi boʻyicha (221-satr) hisobot davri mobaynida hosil boʻlgan,  chet el valyutasidagi pul mablagʻlarini qayta baholashdan yuzaga kelgan ijobiy yoki salbiy kurs farqlari saldosi aks ettiriladi (5000, 5200, 5500, 5600, 5700). 
73. “Yil boshidagi pul mablagʻlari” moddasi boʻyicha (230-satr) tashkilot balansining 320-satri 3-ustuni “Hisobot davri boshiga” boʻyicha qayd etilgan, pul mablagʻlarini hisobga olish hisobvaraqlaridagi (5000, 5100, 5200, 5500, 5600, 5700) pul mablagʻlari qoldiqlarining summasi koʻrsatiladi.
74. “Yil oxiridagi pul mablagʻlari” moddasi boʻyicha (240-satr) tashkilot balansi 320-satri 4-ustunida “Hisobot davri boshiga” qayd etilgan, pul mablagʻlarini hisobga olish hisobvaraqlaridagi (5000, 5100, 5200, 5500, 5600, 5700) pul mablagʻlari qoldiqlarining summasi koʻrsatiladi.
75. Chet el valyutasidagi pul mablagʻlarining harakati toʻgʻrisida maʼlumot boʻlimida hisobot davrida chet el valyutada pul mablagʻlarining harakati koʻrsatiladi.
22-sonli BHMS “Chet el valyutasida ifodalangan aktivlar va majburiyatlarning hisobi” (roʻyxat raqami 3587, 2024-yil 19-dekabr) chet el valyutasidagi operatsiyalarini moliyaviy hisobotda yoritib berish tartibini belgilaydi. 
76. “Yil boshiga qoldiq” moddasi boʻyicha (250-satr) hisobot davri boshida tashkilotning chet el valyuta hisobvaraqlari va kassada boʻlgan chet el valyuta mablagʻlari summasi koʻrsatiladi.
77. “Kelib tushgan valyuta mablagʻlari, jami” moddasi boʻyicha (260-satr) 261, 262, 263, 264-satrlarda koʻrsatilgan, hisobot davrida valyuta tushumlarining umumiy summasi koʻrsatiladi, bu satrlarda quyidagi maʼlumotlar aks ettiriladi:
a) 261-satr “Sotishdan olingan tushum” – tashkilot tomonidan hisobot davrida olingan chet el valyutadagi tushumi summasi;
b) 262-satr “Konvertatsiyat qilingan” – sotib olingan chet el valyuta summasi;
v) 263-satr “Moliyaviy faoliyat boʻyicha”  moliyaviy faoliyatdan olingan chet el valyuta mablagʻlari summasi;
g) 264-satr “Boshqa manbalar” – 261, 262, 263-satrlarda sanalmagan manbalar hisobiga tashkilotning chet el valyuta hisobvaraqlari va kassasiga boshqa chet el valyuta tushumlari summasi.
78. “Sarflangan valyuta mablagʻlari, jami” moddasi boʻyicha (270-satr) tashkilot tomonidan 271-273-satrlarda koʻrsatilgan turli maqsadlarga sarflangan chet el valyuta mablagʻlarining umumiy summasi aks ettiriladi, bu satrlarda aks ettiriladi:
a) 271-satr “Mol yetkazib beruvchilar va pudratchilarga toʻlovlar” – mol-mulkni olishga, bajarilgan ishlarga va koʻrsatilgan xizmatlarga sarflangan chet el valyuta mablagʻlari summasi; 
b) 272-satr “Moliyaviy faoliyat boʻyicha toʻlovlar” – moliyaviy faoliyat boʻyicha sarflangan chet el valyuta mablagʻlari summasi;
v) 273-satr “Boshqa maqsadlar uchun” – 271, 272-satrlarda sanalmagan boshqa maqsadlarga sarflangan chet el valyuta summasi.
79. “Chet el valyutasidagi pul mablagʻlarini qayta baholashdan yuzaga kelgan kurs farqlari saldosi” moddasi boʻyicha (280-satr) hisobot davri mobaynida hosil boʻlgan,  chet el valyutasidagi pul mablagʻlarini qayta baholashdan yuzaga kelgan ijobiy yoki salbiy kurs farqlari saldosi aks ettiriladi (5000, 5200, 5500, 5600, 5700). 
80. “Yil oxiridagi qoldiq” moddasi boʻyicha (280-satr) hisobot yili oxirida tashkilotning chet el valyuta hisobvaraqlari va kassada boʻlgan chet el valyuta mablagʻlari summasi aks ettiriladi, 250+260–270+/–280-satrlar boʻyicha aniqlanadi.

